	Almanna- og heilsumálaráðið[image: image1.png]






Almanna- og heilsumálaráðið

Skjal 1
	
	Tórshavn, tann 18. feb. 05
J.Nr.: 0.21-2300750/71
(at tilskila í svari)

Viðgjørt: 
Tygara skriv: 


Samandráttur av hoyringssvarum til lógaruppskot um gransking í mannaílegum og viðmerkingar hjá landsstýrismanninum

Í hesum skjali verður samandráttur gjørdur av teimum ummælum, ið Almanna- og heilsumálaráðið hevur fingið í sambandi við hoyring av lógaruppskoti um gransking í mannaílegum. Upplýst verður harumframt um, hvørjar viðmerkingar landsstýrismaðurin hevur tikið til eftirtektar og rættað inn í uppskotið, og hvørjar ikki er tiknar til eftirtektar. Grundgivið verður fyri, hví ávísar viðmerkingar ikki eru tiknar til eftirtektar í lógaruppskotinum.

Føroya Stiftsstjórn:
Víst verður á, at eingin áseting er í Ílegulógini um útvegan av persónsupplýsingum í kirkjubókunum, og at tað finnast tvey donsk rundskriv um treytirnar fyri at geva upplýsingar úr kirkjubókunum víðari.

Viðmerking: Rundskrivini, sum víst verða til, eru donsk, og eru galdandi í Føroyum, av tí at skráseting er danskt málsøki undir Kirkeministeriet. Tey innihalda í stuttum treytir fyri nær og til hvønn, upplýsingar í kirkjubókunum kunnu gevast. Søkjast kann um loyvi frá Kirkeministeriet til atgongd til kirkjubøkurnar, tá ið talan er um gransking í navnloyndum upplýsingum.

Landsskjalasavnið:
Mint verður á, at persónsupplýsingar, sum eru yngri enn 80 ár, eru ikki alment tilgongdar.
Viðmerking: Landsskjalasavnið arbeiðir undir einari danskari og einari føroyskari lóg um skjalasøvn, men báðar hava reglur sum loyva Landsskjalavørðinum at geva upplýsingar víðari, um serligar treytir eru loknar, eitt nú tagnarskylda. At lata upplýsingar til Ílegusavnið er umfatað av hesari reglu, og kann gevast í og við, at talan einans er um navnloyndar upplýsingar.  
Fíggjarmálaráðið:
Fíggjarmálaráðið vísir til viðmerkingar, sum eru givnar, tá uppskotið var til hoyring næstseinastu ferð. Teirra tilmæli var fyrst og fremst at Ílegusavnið ikki skuldi skipast sum eitt partafelag, vegna fløktan bygnað í hesum føri.
Viðmerking: Hetta er tikið til eftirtektar, og Ílegusavnið er tessvegna ikki longur skipað sum eitt partafelag, men sum ein stovnur undir Almanna- og heilsumálaráðnum.
Fróðskaparsetur Føroya:
Mælt verður til at skriva greiðari í lógini, at hon fevnir um gransking í mannaílegum.
Viðmerking: Til hetta kann sigast, at uppskotið eitur lóg um gransking í mannaílegum, og tí eigur ikki at vera neyðugt at skriva meira um, at talan er um menniskju.
Gjørt verður vart við, at tað er óheppið, um ein almennur stovnur fær einkarætt til at útvega sær, goyma og handfara vevnað og diagnosur til ílegugransking, sum staðfest er í § 4. Funnist verður eisini at skipanini í Ílegulógini, sum krevur, at tað í øllum førum skal knýtast ein kliniskur ábyrgdarhavari til verkætlanir.
Viðmerking: Økið, sum lógin fevnir um, er, vegna eitt nú viðmerkingarnar frá Fróðskaparsetrinum, minkað nakað. Tessvegna er ikki øll ílegugransking umfatað av lógini longur, men einans ílegugransking tengd at ættartrænum. Hetta hevur við sær, at Fróðskaparsetrið kann halda áfram við sínum kanningum uttan fyri Ílegulógina, so leingi talan ikki er um ílegugransking, ið er tengd at ættartrænum.
Í § 4 er ikki givin ein breiðari einkarættur, enn neyðugt er fyri at røkka endamálinum. Umráðandi er her at leggja til merkis, at einkarætturin einans fevnir um innsavning og annað at brúka til ílegugransking, ið er tengd at ættartrænum.
Innlendismálaráðið:
Fyrispurningur um, hvørt persónsupplýsingalógin verður frávikin við Ílegulógini. Serliga verður spurt um, hvørt undantøk verða gjørd frá høvuðsregluni í persónsupplýsingalógini um persónligt samtykki. 

Viðmerking: Eitt undantak verður gjørt frá Persónsupplýsingalógini, men harumframt verða undantøkini í sjálvari persónsupplýsingalógini nýtt. 

Serliga er talan um § 7 í Ílegulógini, sum loyvir, at diagnosur verða fluttar úr heilsuverkinum yvir í Ílegusavnið uttan samtykki. Hetta er eitt undantak til persónsupplýsingalógina § 10, stk. 1, nr. 9. Havast má í huga, at hesar diagnosur ongantíð kunnu nýtast til nakra gransking uttan samtykki. Talan er einans um at flyta upplýsingarnar yvir í annan stovn undir Almanna- og heilsumálaráðnum. 
Harumframt skal vísast á Ílegulógina § 9, sum loyvir atgongd til skráirnar uttan góðkendan granskingarsáttmála. Henda atgongd er longu heimilað í persónsupplýsingalógini § 10, stk. 1, nr. 9 viðvíkandi viðgerð av persónsupplýsingum uttan samtykki, um tað er til søguligt, hagfrøðiligt, ella vísindaligt endamál, og vansin fyri einstaklingin má metast at víkja fyri tí samfelagsliga týdningi, sum viðgerðin hevur.  
Spurt verður, hvør kann avbrongla upplýsingarnar, sum liggja í Ílegusavninum?

Viðmerking: Tað verður ein mannagongd, sum skal góðkennast av Dátueftirlitinum, áðrenn Ílegusavnið yvirhøvur fær nakrar upplýsingar. Hendan mannagongdin verður í samsvari við altjóða standardir fyri dátutrygd, og avger, hvar lykilin til avbrongling skal goymast, og hvussu og nær hann kann flýggjast út.
Serliga má vísast til Ílegulógina § 9, sum avger alla atgongd til upplýsingarnar í Ílegusavninum. Atgongd kann einans gevast eftir ein góðkendan sáttmála, ella um talan er um hagfrøðiligt endamál.
Ger Ílegulógin, at upplýsingarnar fara at kunna nýtast við starvssetan o.a.?

Viðmerking: Um arvafrøðiligar kanningar verða nýttar í sambandi við starvssetan, fellur uttanfyri hesa lóg. Tó staðfestir § 10, at ein og hvør mannamunur grundaður á íleguarv er bannaður. Dentur má leggjast á, at upplýsingarnar sum finnast í Ílegusavninum, eru navnloyndar og kunnu ikki útflýggjast við starvssetan fyri eyga. Hetta sæst greitt í § 9, stk. 1, har atgongd krevur ein góðkendan sáttmála um gransking, ið er tengd at ættartrænum ella við hagfrøðiligum endamáli. 
Vísindasiðseminevndin:
Fyrispurningur um gegni og fyrisiting hjá teimum, ið skulu fyrisita Ílegusavnið.

Viðmerking: Viðvíkjandi gegni eru ikki serligar reglur gjørdar í Ílegulógini. Fyrisitingarlógin og allur annar fyrisitingarrættur er galdandi, av tí at talan er um ein stovn í stjórnarráðnum undir landsstýrismanni. Tó er í § 3, stk. 4 givið landsstýrismanninum heimild til at gera kunngerðir um skipan av Ílegusavninum.
Fyrispurningur um, hví handilsligi parturin er tikin burtur í uppskotinum.

Viðmerking: Handilsligi parturin er ikki tikin burtur, í og við at Ílegusavnið hevur heimild at gera sáttmálar og krevja gjald fyri upplýsingarnar, jb. § 3, stk. 2. Einans er handilsligi parturin tikin úr endamálsorðingini í § 1.
Hvør patentlóggáva skal verða galdandi?

Viðmerking: Tað er sett í lógina § 3, stk. 3, at avtalur, sum Ílegusavnið ger, skulu standa undir føroyskum rætti og rættartingi. Ikki verður mett ráðiligt at avgera hetta nærri í lógini, av tí at serfrøðingar á økinum væntandi gera víðfevndar avtalur um nýtslu og gjøld í sambandi við sáttmálarnar.
Hvussu við vevnaði, sum finst uttanlands, eitt nú PKU kortini?

Viðmerking: Vevnaður, sum longu finst í útlondum, er ikki viðgjørdur fyri seg í lógini. Orsøkin til vevnaðin uttanlands er aloftast ítøkilig sjúkraviðgerð, og tað, at hesin vevnaður verður goymdur, hevur tí einki við hesa lóg um gransking at gera. Sjúkrahúsverkið rindar fyri sjúkrahúsviðgerðina av føroyingum uttanlands, og kann kalla vevnaðin heimaftur, um so er, at umstøður og ynski er fyri tí. Lógin fevnir ikki um, hvat sjúkrahúsverkið ger í hesum sambandi.
Víst verður á, at tannlæknar eisini eru ein partur av heilsuverkinum.

Viðmerking: Allýsing av heilsuverkinum finst í § 2. Tað er millum annað orsakað av hesi allýsing, at valt verður at lata heilsuverkið fevna um ein breiðari skara, tá ið talan er um hesa lóg. Sostatt fevnir heilsuverkið eftir hesi lóg um sjúkrahús, kommunulæknar, apoteksverkið, tannlæknar og privat starvandi heilsustarvsfólk.
Mentamálaráðið:
Mentamálaráðið finst at, at Ílegulógin hevur eina tunga skipan, har ov nógvar góðkenningar krevjast, áðrenn farast kann undir gransking.
Viðmerking: Skipanin kann tykjast tung, men kann neyvan gerast nógv liðiligari. Neyðugt er longu nú at hava samtykki frá Vísindasiðseminevndini og Dátueftirlitinum, har siðsemi og dátutrygd verða tikin við í viðgerðina. Nýtt í lógini er, at sáttmáli skal gerast við Ílegusavnið. Harvið verður tryggja, at persónar eru navnloyndir, at ein kliniskur ábyrgdarhavari er knýttur at ætlanunum, og at møguligar inntøkur koma heilsuverkinum til góða. Ílegusavnið er tann stovnur, ið kann geva atgongd til upplýsingarnar, men kann ikki gera hetta, fyrrenn hini bæði loyvini eru givin.

Spurt verður um, hvønn virknan lut ein kliniskur ábyrgdarhavari hevur?
Viðmerking: Víst verður til byrjanina av almennu viðmerkingunum, har tað verður greitt frá, hvønn lut kliniski ábyrgdarhavarin hevur. Í stuttum skal hesin tryggja, at einstaklingurin fær tær upplýsingar, honum tørvar fyri at skilja og kunna geva samtykki og samstundis tryggja, at øll sjúklingarættindi verða hildin. Hann virkar sostatt sum  sambindingarliður millum heilsuverkið og einstaklingin. Henda treyt í Ílegulógini um kliniskan ábyrgdarhavara í heilsuverkinum er sett fyri at tryggja mannatign og sjálvræðisrættin hjá tí einstaka, og er ein sera umráðandi táttur í lógini.

Fyri at gera greiðari leiklutin hjá tí kliniska ábyrgdarhavaranum sum eitt trygdarlið fyri einstaklingin, er sett inn eitt nýtt stykki í § 4, har staðfest verður, at tann kliniski ábyrgdarhavarin skal verða óheftur fíggjarliga av granskingarætlanini, sí § 4, stk. 7 og serligu viðmerkingarnar.
Jens Wang og Hannes Gislason:
Jens Wang og Hannes Gislason sakna heimild fyri landsstýrismannin at gera kunngerðir, so neyvari reglur kunnu gerast eftir tørvi, t.d. í sambandi við dagliga virkið hjá Ílegusavninum, trygdarviðurskifti, fíggjarlig viðurskifti o.s.fr.
Viðmerking: Hetta er tikið til eftirtektar, og slík heimild er tískil givin í § 3, stk. 4.
Hví er Ílegusavnið ikki eitt partafelag?

Viðmerking: Víst verður til viðmerkingarnar til hoyringssvarið hjá Fíggjarmálaráðnum omanfyri.
Skal serligur kærumyndugleiki setast á stovn?

Viðmerking: Ikki verður tað mett neyðugt, av tí at kærast kann sambært fyrisitingarlógini, sambært dátulóggávuni og sambært vísindasiðsemilóggávuni.
Hvussu verða royndir innheintaðar?
Viðmerking: Ikki verður komið nærri inn á hetta í lógini. Vevnaður kann einans verða innheintaður við samtykki frá einstaklinginum. Hvat viðvíkur samsýning, er ikki mett ,at skrivast skal í lógina um tað, tí tað kunnu vera ymisk viðurskifti, sum gera seg galdandi.
Hvussu verður farið fram, um vevnaður kemur úr útlondum, eitt nú PKU kortini?

Viðmerking: Víst verður til viðmerking omanfyri undir vísindasiðseminevndini.
Hví fevnir hendan lóg ikki um gransking av djórum?

Viðmerking: Djór eru ikki við, tí talan er um heilt onnur subjekt. Víst verður á, at lógin fevnir um einstaklingar og gevur teimum rættindi sum sjúklingar í heilsuverkinum.
Einkarætturin hjá Ílegusavninum til innsavning av vevnaði í § 4 er ov strangur, og kann hindra sjúkraviðgerð og eisini hindra gransking, sum eingi vinnulig útlit er til. 
Viðmerking: Einkarætturin umfatar einans at savna saman við granskingarendamáli. Einstaklingar kunnu enn sum áður søkja sær sjúkraviðgerð. 
Reglan í § 4, um at tað altíð krevst ein sáttmáli við Ílegusavnið, er ikki ein forðing fyri gransking, sum eingi vinnulig útlit eru í. Møguleiki er at gera sáttmálar, har gjøldini einans eru fyri útreiðslur, um so er, at eingi fíggjarlig útlit eru.
Verður altíð kravt eitt kunnað samtykki?
Viðmerking: Ein og hvør granskingarætlan skal góðkennast av Vísindasiðseminevndini, og Vísindasiðseminevndin krevur eitt kunnað samtykki til hvørja verkætlan.
Meta ikki, at heimild skal vera í lógini til at beina fyri vevnaði eftir nýtslu til verkætlanir.
Viðmerking: Viðvíkjandi § 5, stk. 2 er neyðugt at hava heimild til at beina fyri vevnaðinum. Hetta er tí, at tað kann vera ógvuliga kostnaðarmikið at senda allan vevnað heim aftur við serflutningi.
Hvussu við trygdini av Ílegusavninum?
Viðmerking: Trygd av skráunum, eisini tann fysiska trygdin, liggur undir Dátueftirlitinum. Tað verður áðrenn góðkenning av Ílegusavninum løgd ein trygdarætlan, ið er  góðkend av Dátueftirlitinum, sum fylgir altjóða standardum.
Hildið verður, at § 6, stk. 2 kann verða ein forðing fyri gransking uttanlands ella virksemi hjá sjúkrahúsverkinum, sum er nú.
Viðmerking: Hetta kann ikki metast sum ein trupulleiki. Kravið í § 6, stk. 2 er, at skráirnar hjá Ílegusavninum verða í Føroyum. Sjúkraviðgerð uttanlands kann halda fram sum áður, og vevnaður til ítøkiligar ætlanir kann sendast uttanlands, tá neyðugu loyvini eru fingin. Hetta er einans ein regla um, at skráirnar hjá Ílegusavninum skulu liggja í Føroyum.
Granskingarráðið:
Skjóta upp, at kliniski ábyrgdarhavarin ikki skal vera úr føroyska heilsuverkinum, tí at tað er ein ov lítil skari, sum veljast kann til kliniskan ábyrgdarhavara.
Viðmerking: Kravið um kliniskar ábyrgdarhavarar í føroyska heilsuverkinum verður standandi, fyri at tryggja einstaklingin sum greitt er frá í byrjanini av almennu viðmerkingunum. Viðmerkingin er tó partvíst tikin til eftirtektar, soleiðis at allýsingin av heilsuverkinum er víðkað til at umfata ein størri skara. 
Spyrja eftir kunnaða samtykkinum.
Viðmerking: Víst verður til viðmerkingar omanfyri undir Jens Wang og Hannes Gislason.
Eru bangnir fyri, at undantøkini til samtykki í § 9, stk. 2 eru ov víð.
Viðmerking: Tað eru 2 ítøkiligir møguleikar at fáa atgongd til skráirnar uttan kunnað samtykkið. Talan er í báðum førum um hagtøl, og henda heimild hevur sostatt einki við Ílegukanningar at gera sum so. Eingin vevnaður kann nýtast til forkanningar ella heilsufrøðiligar kanningar eftir § 9, stk. 2, sí annars serligu viðmerkingarnar til § 9, stk. 2.
Løgmansskrivstovan:
Er talan um eina deild ella ein stovn í heilsuverkinum?

Viðmerking: Ílegusavnið er ein stovnur í heilsuverkinum.
Er tað ílegusavnið ella landið, sum fær peningin fyri verkætlanirnar?

Viðmerking: Hetta er í og fyri seg uttan týdning, av tí at talan er um ein stovn, sum er undir fíggjarlógini. Men í fyrstu syftu er tað tó Ílegusavnið, sum í § 3, stk. 2 hevur heimild at krevja gjald landinum til góða.
Javni:
Spyrja um orðingina í § 10, stk. 1, og nær royndir, ið bera boð um arvaligar sjúkur kunnu fremjast?

Viðmerking: Í stuttum er henda grein tikin við fyri at lúka altjóða sáttmála á økinum. Víst verður til serligu viðmerkingarnar um hesa grein um, hvussu hon skal skiljast. Tó má viðmerkast, at ítøkilig sjúkraviðgerð ikki er umfatað av Ílegulógini, og tí eru heldur ikki fostursjúkugreiningar umfataðar. 
MBF:

Hví ikki býta umsitingina av lógini út til tríggjar stovnar, sum skulu taka sær av persónsverju, granskingaratlitum og fíggjarligum vinningi?
Viðmerking: Ikki verður mett ráðiligt og hóskandi at býta umsiting av atlitinum við Ílegulóggávuni til tríggjar stovnar. Havast má í huga, at Ílegulógin leggur seg inn undir tey krøv til Dátutrygd, sum Persónsupplýsingalógin setur, og sum Dátureftirlitið hevur eftirlit við. Harumframt verða siðsemi og mannatign tryggjað gjøgnum Vísindasiðsemilóggávuna, sum Ílegulógin eisini leggur seg heilt inn undir.
Hvørjar rættarligar reglur skulu verða galdandi fyri kliniska ábyrgdarhavarin?
Viðmerking: Kliniski ábyrgdarhavarin er starvssettur í heilsuverkinum og arbeiðir harumframt sambært sáttmála við Ílegusavnið. Allur vanligur revsirættur er galdandi fyri viðkomandi, eingi frávik eru gjørd tí viðvíkjandi í lógini.
Kann løgreglan fáa atgongd til upplýsingar í savninum í sambandi við revsimál?
Viðmerking: Atgongd til savnið krevur góðkendan granskingarsáttmála. Tí kann løgreglan ongantíð fáa atgongd til savnið í sambandi við revsimál. Harumframt kann løgreglan ikki brúka savnið til nakað, tí tað er navnloynt.
Fiskimálaráðið:
Seta spurnartekin við tann kliniska ábyrgdarhavaran í føroyska heilsuverkinum, um ikki hetta er ein ov stór arbeiðsbyrða og um ikki hetta ávirkar gegnið hjá viðkomandi, sum starvsfólk í heilsuverkinum.
Viðmerking: Víst verður til § 4, stk. 7 og serligu viðmerkingarnar, har krav nú er sett um, at kliniski ábyrgdarhavarin er løntur av Ílegusavninum og ikki av granskingarfyritøkuni sjálvari. Hetta er júst fyri at tryggja gegnið. Viðvíkandi arbeiðsbyrðu verður Ílegusavnið at gjalda fyri tær tænastur, tað keypir, og gjaldið kann nýtast til eyka hjálp, so at arbeiðið ikki hevur óhepnar avleiðingar fyri vanliga arbeiðið í heilsuverkinum. 
Føroya Arbeiðsgevarafelag:
Ivast í, um tað er skilagott við einkarætti til føroyskar ílegur, sum tey meta vera alment tilfeingi.
Viðmerking: Talan er ikki um einkarætt til at granska í føroyskum ílegum. Ein og hvør kann gera eina granskingarætlan, søkja um góðkenning og gera sáttmála við Ílegusavnið um at brúka upplýsingarnar. 
Talan er ikki um alment tilfeingi sum so, men um diagnosur, sum landið hevur brúkt milliardir av krónum til at staðfesta. Lógin tryggjar, at landið fær ágóða av hesari íløgu. 
Víst verður til byrjanina av almennu viðmerkingunum undir pkt. 2, har greitt verður nærri frá hesum. 
Hví ikki sama leist sum oljulóggávan?
Viðmerking: Við lógaruppskotinum er komið so nær uppat oljuumsitingarlóggávuni sum til ber, meðan atlit samstundis verða tikin til, at vevnaður og upplýsingar um persónar mugu nýtast. Hetta ber við sær, at Ílegusavnið einans umsitur skráirnar, og ikki granskar sjálvt.
Felagið Føroyskir Sjúkrarøktarfrøðingar:
Mæla til eitt lið afturat í endamálsorðingini um at fyribyrgja sjúkur.
Viðmerking: Tikið til eftirtektar, soleiðis at § 1, nr. 2 a nú bæði fevnir um at lekja og at fyribyrgja sjúkur.
FFS vísur eisini til viðmerkingarnar frá felagnum í skrivi til Almanna- og heilsumálaráðið dagfest 29/10-2001. 

Lógaruppskotið er munandi broytt í mun til tað uppskotið, ið felagið gjørdi viðmerkingar til tá. Tí verða viðmerkingar ikki umrøddar í hesum skjalinum, men bert hjálagdar til lógaruppskotið. 
Læknafelag Føroya:
Felagið er nøkt við uppskotið, og hevur ikki aðrar viðmerkingar.

Dátueftirlitið/-ráðið:
 Ráðið staðfestir at tað er Dátueftirlitið, ið verður eftirlitsmyndugleiki.
Viðmerking: Tað er rætt.
Ráðið mælir til, at tað framgongur týðiligari at lógin heimilar útvegan av viðkvomum persónsupplýsingum.

Viðmerking: Tað er týðiligt ígjøgnum alla lógina, at talan er um viðkvæmar persónsupplýsingar. Endamálið við lógini er m.a. at “verja einstaklingin í sambandi við ílegugransking”. Í § 2 verður nærri lýst hvørjar upplýsingar talan er um, eitt nú diagnosuskrá og heilsuupplýsingar. Allir upplýsingar sambært hesi lóg eru navnloyndir og lóg um sjúklingarættindi er beinleiðis nevnd í lógini § 4 stk. 3.
Ráðið heldur at rætturin hjá tí einstaka hvørvur í lógini.

Viðmerking: Sí viðmerking omanfyri um § 4 stk. 3, har allir persónar sambært hesi lóg eru vardir at sambært lóg um sjúklingarættindi. Harumframt skulu allar granskingarverkætlanir góðkennast av vísindasiðsemisnevndini, ið m.a. skal tryggja, at allir persónar sambært hesi lóg hava givið kunnað samtykki til nýtslu av teirra upplýsingum (allir navnloyndir).

Ráðið viðmerkir at fyri at persónsdátalógin skal vera galdandi, so skal bera til at kenna persónarnar aftur.
Viðmerking: Fyri granskararnar sambært hesi lóg eru dátuni fullkomiliga navnloynd.  Tað ber kortini til hjá Ílegusavninum og hjá kliniska ábyrgdarhavaranum, sambært § 4 stk. 5, at kenna persónarnar aftur. Tí verður mett, at upplýsingar sambært hesi lóg eisini skal vera fevnt av persóndátalógini.

Ráðið metir at lógin kundi ásett nøkur minstukrøv til innihaldið í sáttmálum millum Ílegusavnið og granskarar.
Viðmerking: Tikið til eftirtektar í § 4 stk. 6, har heimilað verður landsstýrismanninum, at áseta nærri reglur í kunngerð.

Ráðið spyr um “kliniski ábyrgdarhavarin” sambært hesi lóg  kann samanberast við “dátuábyrgdara” sambært persónsdátalógini.

Viðmerking: Kliniski ábyrgdarhavarin er defineraður í § 2 í hesi lóg.

Ráðið hevur til § 7 stk.  4 viðmerkt, at Dátueftirlitið ikki góðkennir verkætlanir. 

Viðmerking: Tikið til eftirtektar, soleiðis at Dátueftirlitið verður strikað í § 7 stk. 4.
Ríkisumboðið:

Onga viðmerking.
Landssjúkrahúsið:

